
Bilderbogen
vom

Aarburger Jugendfest
1966



Paukeschläg, Trompetetön,
Gloggeglüt und Meie,
Jedesmol isch's wider schön,
darfsch di früsch druf freue!



Uf der Feschtig hand si gschosse,
s'trummlet Tagwach uf der Stroß.
Buebe, Meitii, us de Fädere
und i d'Chleider, s'Fescht goht los!

Der Lehrer zeigt sis Sunndigsgsicht,
er het au alle Grund:
Hüt mache d'Chind halt besser mit,
als i der Rächnigsstund.

Fähne, Blueme und Chränz,
Lieder, Reige und Tänz,
s'freut sech hüt Groß und Chly:
so mues's am Chinderfescht sy!



Rächne, Schrybe, Geographie,
Gschicht und Wörtli schanze?
Hüt isch öppis anders Trumpf:
Luschtig sy und tanze!

Buebe, Meitli, iüpfet d'Bei,
dänked dra: gly müend er hei,
bald wird's für di Chlyne z'spot,
nützet's us, so lang as's goht!

Hüt hämmer wider Chinderfescht!
Was isch ächt s'Schönscht derby.
Isch's ächt der Umzug — isch's der Tanz?
Wird's öppe s'Zobig sy?

